
			<<བསྒྲགས་པ་གླིང་གྲགས>>ཞེས་པའི་གྲགས་པ་དེ་ལ་བཞི་རུ་བཤད་པ་སྟེ། <<བསྒྲགས་པ་རིན་ཆེན་གླིང་གྲགས་>>དང་། <<སྟོད་འདུལ་རྒྱུད་བསྒྲགས་པ་གླིང་གྲགས་>>དང། <<བར་གསང་བཅུད་སྔགས་ཀྱི་གྲགས་པ>>དང། <<སྨད་དྲག་རྩུབ་ཆོས་རྒྱུད་ཀྱི་གྲགས་པ>>དང་བཞི་རུ་ཡོད་ཅིང་། འོན་ཀྱང་འདིར་<<བསྒྲགས་པ་རིན་ཆེན་གླིང་གྲགས>>ཞེས་པ་དང། <<འདུལ་བ་གླིང་གྲགས>>དང། <<ནང་རྒྱུད་གསང་སྔགས་ཀྱི་བསྒྲགས་པ>>དང་གསུམ་དུ་ཡོད་པའི། དང་པོ།	<<བསྒྲགས་པ་གླིང་གྲགས>>ཞེས་པའི་དཔེ་འདི་ལའང་གངས་ཏི་སེ་བོན་གཞུང་རིག་མཛོད་ཅེས་པས་སྤྱི་ལོ།(༢༠༡༠)ལོར་མི་རིགས་དཔེ་སྐྲུན་ཁང་ནས་པར་བསྐྲུན་བྱས་པའི་<<གཡུང་དྲུང་བོན་གྱི་སྒྲ་བསྒྲགས་པ་རིན་པོ་ཆེའི་གླིང་གྲགས>>ཞེས་བྱ་བ་ཞིག་དང། དཔེ་གཞན་དེ་བལ་ཡུལ་རྒྱལ་ཁོངས་སུ་གཏོགས་པའི་ཡང་སྟོན་གྱི་གདན་ས་དོལ་པོ་བསམ་གླིང་དགོན་ནས་ཡིན་པ་རྒྱ་གར་ནས་སྤྱི་ལོ་(༡༩༧༢)ལོར་པར་བསྐྲུན་བྱས་པ་<<བསྒྲགས་པ་རིན་ཆེན་གླིང་གྲགས་ཞེས་བྱ་བའམ་གཡུང་དྲུང་བོན་གྱི་རྒྱུད་འབུམ>>ཞེས་བྱ་བ་གཉིས་སུ་ཡོད་འདུག འོན་ཀྱང་དཔེ་འདི་གཉིས་ལ་བརྗོད་དོན་འདྲ་ས་མང་པོ་འདུག་པས་ཕྱིས་སུ་ཞིབ་བསྡུར་དགོས་པ་ཤིན་ཏུ་ནས་གནད་ཆེ། <<བསྒྲགས་པ་རིན་ཆེན་གླིང་གྲགས<<ཞེས་བྱ་བ་གཡུང་དྲུང་བོན་གྱི་བཀའ་འབུམ་དང་པོ་ཞེས་པའི་ལོ་རྒྱུས་ཀྱི་བརྗོད་བྱའི་གཙོ་བོ་ནི། དང་པོ། བོན་གྱི་བྱུང་ཁུངས་གླེང་གཞིའི་དབུ་ཆད་ཀྱི་ལེའུ་དང། གཉིས་པ། བར་དུ་བོན་གྱི་གདུང་རྒྱུད་ཇི་ལྟར་བརྒྱུད་ཚུལ་གྱི་ལེའུ་དང། ཐ་མར་དར་ནུབ་ཇི་ལྟར་བྱུང་བའི་ལེའུ་བཅས་གསུམ་དུ་མཆིས། དང་པོར། སྟོན་པ་སངས་རྒྱས་གཤེན་རབ་མི་བོ་ཉིད། རྒྱ་གར་དང་བལ་ཡུལ་དང་དབུ་རྒྱན་གྱི་ཡུལ་དང། ལི་ཡུལ་དང་ཟ་ཧོར་དང་ཁ་ཆེའི་ཡུལ་དང། ཐོད་གར་དང་ཀླུ་ཡུལ་དང་ཞང་ཞུང་བོད་སོགས་ཀྱི་ཡུལ་དུ་བྱོན་ཏེ་བསྟན་པ་བཞག་ཚུལ་ལས་སོགས་ཀྱི་སྐོར་དང། དེ་ནས་ཐ་མ་ཞང་བོད་ཀྱི་ལྗོངས་འདིར་བོན་གྱི་འདུ་གནས་སུམ་ཅུ་རྩ་བདུན་བཞེངས་ཚུལ་དང། བོན་ཆེན་བཞི་བཅུ་རྩ་གཉིས་ལས་སོགས་ཀྱི་བྱུང་བ་དང། དེ་ནས་བོད་རྒྱལ་གྲི་གུམ་བཙན་པོས་བོན་བསྣུབས་༼སྤྱི་ལོའི་སྔོན་༦༨༣༽རྗེས། སླར་སྲས་སྤུ་ལྡེ་གུང་རྒྱལ་གདན་དྲངས་ཏེ་བོན་བསྟན་༼སྤྱི་ལོའི་སྔོན་༦༦༧༽སླར་ཡང་དར་ཚུལ་དང། དེ་རྗེས་བོད་དང་ཞང་ཞུང་གཉིས་གཅིག་དུ་བསྡེབས་ནས་འཇང་དང་ཧོར། རྒྱ་ནག་དང་མོན་རྒྱ་གར་ལས་སོགས་ལ་དམག་དྲངས་ནས་ཞང་བོད་གཉིས་གཡུལ་ལས་རྣམ་པར་རྒྱལ་ཏེ་བོན་བསྟན་དར་ཚུལ་དང་། དེ་ནས་དུས་རབས་བདུན་པ་བོད་རྒྱལ་སྲོང་བཙན་སྒམ་པོའི་རིང་ལ། རྒྱལ་པོས་བོན་ལ་བརྩིགས་ཆེར་གནང་བར་བརྟེན་བོད་ཁམས་འདི་བཞིན་ཕྱི་ནང་གང་ནས་ཀྱང་མངའ་ཐང་སྟོབས་ཆེན་གྱི་རྒྱལ་ཁམས་ཞིག་ཏུ་གྱུར་ཏེ། <<བསྒྲགས་པ་གླིང་གྲགས>>ལས། ``དུས་དེ་ཙམ་ན། རྒྱ་ནག་པོའི་མིས། རྒྱ་གར་ལ་འཕྲིན་ཡིག་བརྫངས་ནས། སྐོལ་ལེ་བོད་ཀྱི་རྒྱལ་ཁམས་ན། མི་རྗེ་ལྷས་མཛད་པས་མངའ་ཐང་རྒྱས། གཤེན་རབ་སྐུ་མཐུ་ཆེ་བས་སྟོད་སྨད་ཀུན་ལ་གནོད། འདི་ལ་བསྟན་པ་གཤིག་ཐབས་ཡོད་ན་ཀུན་གྱིས་རེམ་བྱ་བ་ཡིག་ཐན་སྐུར་རོ། དེར་རྒྱ་གར་གྱི་མི་རྣམས་ཀྱིས་ཀྱང་བསམ་པས། དེ་བདེན་པར་གོ། རྒྱལ་བློན་གདུག་པ་ཅན་རྣམས་ཀྱིས་ཐབས་བརྩལ་བ།’’ ཞེས་པ་སོགས་ཕྱི་ཡི་རྒྱལ་ཁབ་དག་གིས་ཞང་བོད་ཀྱི་མངའ་ཐང་སྟོབས་ཤུགས་ཉམས་རྒུད་དུ་གཏོང་ཐབས་ཐོག་མར་བཤམས་པ་དང། དེ་རྗེས་དུས་རབས་བརྒྱད་པ་ཁྲི་སྲོང་ལྡེའུ་བཙན་གྱིས་རྒྱ་གར་ནས་དམ་པའི་ཆོས་གདན་དྲངས་ཏེ་བན་བོན་དབར་ལ་འཐབ་རྩོད་ཀྱི་བྱུང་བ་དང་བོན་བསྣུབས་པའི་ལ་ཡོགས་སུ་བོད་ཡུལ་དུ་མི་བདེ་བ་སྣ་ཚོགས་བྱུང་ཚུལ་དང། དེ་ནས་བོན་རྣམས་གཏེར་ལ་གཞུག་ཚུལ་ཏེ། བཙན་པོས། ``བོན་གཤེན་རྣམས་ལ་ཆབ་གསོལ་ལམ། ༼ཆབ་གསོལ་ཞེས་པའི་དོན་ནི་དམར་གསོད་གཏོང་བ།༽ཁྲིམས་འོག་ཏུ་འདུག་’’ཅེས་པའི་གདམ་ཀའི་གནམ་གྱི་བཀའ་བཙན་ཕབས་པར་བོན་གཤེན་རྣམས་ཀྱིས་བཀའ་བགྲོས་བྱས་ཏེ་རྒྱུ་བོན་འགའ་ཞིག་མ་གཏོགས་འབྲས་བུའི་བོན་རྣམས་ཕྱིས་དར་བའི་སྨོན་ལམ་དང་བཅས་ཏེ་གཏེར་དུ་གཞུག་པ་དང་། གཤེན་པོ་མང་པོས་གདམ་ཀ་དེ་ལས་གཡོལ་ཏེ་རྟག་གཟིགས་དང་ལྷོ་མོན་སོགས་སུ་བྲོས་ཚུལ་གྱི་ལོ་རྒྱུས་འཆད་པའི། བོན་ལུགས་ཀྱི་བོད་ཀྱི་རྒྱལ་རབས་ལོ་རྒྱུས་ཀྱི་བྱུང་བ་བརྗོད་པའི་ལོ་རྒྱུས་ཀྱི་དཔེ་རྙིང་གལ་ཆེ་བ་ཞིག་ཡིན་ཅིང། ལོ་རྒྱུས་འདི་ཉིད་རྩོམ་པ་པོ་ནི་དྲན་པ་ནམ་མཁའ་ཡིན་པར་སྙམ་སྟེ། གངས་ཏི་སེ་བོན་གཞུང་རིག་མཛོད་དཔེ་ཚོགས་ཁང་ནས་པར་སྐྲུན་བྱས་པའི་དེབ་དང་པོ། (༡༤༥)ལས། ``དེ་ལྟར་བསྒྲགས་པ་རིན་ཆེན་གླིང་གྲགས་ཞེས་པ། ཕྱི་རབས་དོན་དུ་རིག་འཛིན་བཀའ་བགྲོས་ནས། དྲན་པ་ནམ་མཁའ་བདག་གིས་ཡི་གེར་བཀོད་དོ། བསྒྲགས་པ་རིན་ཆེན་གླིང་གྲགས་ཞེས་བྱ་བ་རྫོགས་སོ།’’ ཞེས་དང། མ་དཔེ་དོལ་པོ་བསམ་གླིང་དགོན་གྱི་དཔེ་རྙིང་ཡིན་པ། བསྟན་འཛིན་རྣམ་དག་གིས་༼སྨན་རིའི་སློབ་དཔོན་བསྟན་འཛིན་རྣམ་དག་རིན་པོ་ཆེ༽ཕྱི་ལོ་(༡༩༧༢)ལོར་རྒྱ་གར་རྒྱལ་ས་དྷི་ལི་ནས་པར་བསྐྲུན་བྱས་པའི་འདུལ་བ་གླིང་གྲགས་ལྡེབ་ཨང་(༤༦)ལས། ``དེའི་དུས་སུ་དྲན་པའི་གསུང་གིས་ངའི་བོན་འདི་ལན་ཅིག་དུས་ལ་བབ་ཙ་ན། བོན་སྦས་པ་རྣམས་ཀྱང་སྤང་ལ་མེ་ཏོག་རྡོལ་བ་ལྟར་རང་སར་རྡོལ་ནས་དར་ཅིང་རྒྱས་པར་གྱུར་ནས་སྤྱོད་པ་ཅིག་ཡོང་བ་ལགས་སོ་གསུངས་ནས་དཀར་ཅག་ཡི་གེར་བཏབ་པའོ།’’ ཞེས་པ་སོགས་ལ་དཔྱད་ན་ལོ་རྒྱུས་འདི་ཉིད་དྲན་པ་ནམ་མཁས་མཛད་པའམ་རིག་འཛིན་རྣམས་བཀའ་བགྲོས་ཀྱིས་དྲན་པ་ནམ་མཁས་ཡི་གེར་བཀོད་པ་ཞིག་ཡིན་པར་སེམས། འོན་ཀྱང་སྔ་དུས་སུ་བོན་གྱི་ལོ་རྒྱུས་དང་གདམས་པ་ལས་སོགས་མང་པོ་ཞིག་བོན་གཤེན་རིག་འཛིན་རྣམས་མཉམ་དུ་བཀའ་བགྲོས་ཀྱིས་ཐུན་མོང་གིས་བྱས་པ་མང་དུ་ཡོད་པས་མཛད་པ་པོ་གཅིག་ཡིན་པའི་ངེས་པའང་མེད་དོ།

			གོང་གསལ། སྟོད་འདུལ་རྒྱུད་ཀྱི་བསྒྲགས་པ་དང། བར་གསང་སྔགས་ཀྱི་བསྒྲགས་པ་དང། སྨད་དྲག་རྩུབ་ཆོས་རྒྱུད་ཀྱི་བསྒྲགས་པ་དང་གསུམ་དེ་ཡང་། ``སྟོད་བར་སྟོན་པ་ཡང་རབ་འདུལ་སྔགས་གསུམ་གྱི་བསྒྲགས་པ་རིན་པོ་ཆེའི་གླིང་གྲགས་འདི། བླ་ཆེན་དྲན་པའི་སྐུ་སྤྲུལ་ཤེས་རབ་སེང་གེས་ཤམ་པོ་ལྷ་རིའི་གཡའ་ལ་སྙེམ་པ་ཤོག་སེར་པོ་ལ་ཞལ་བཤུས་ནས་བྲིས། བར་སྔགས་རྒྱུད་ཀྱི་བསྒྲགས་པ་རྫོགས་སོ།’’ ཞེས་གངས་ཏི་སེའི་བོན་གཞུང་རིག་མཛོད། ༡༦༣ལས་བཤད་ཅིང། དེ་ཡང་རྨ་སྟོན་ལྕམ་མེའི་རྒྱལ་སྲས་རྨ་སྟོན་ལྕམ་སེང་འོད་ཀྱིས། ཡར་ལྷ་ཤམ་པོའི་རི་བོ་ནས་གཏེར་ལས་ཇི་སྙེད་ཅིག་དྲངས་པའི་ནང་དུ། འདུལ་བ་འཕྲུལ་ལྡེ་གསང་ལུང་ལྷ་འདུལ་དང། འདུལ་བ་གླིང་གྲགས་དང་གསང་སྔགས་གླིང་གྲགས་དང་ཆོས་རྒྱུད་གླིང་གྲགས་ལས་སོགས་ཡོད་པར་གསུངས་སོ། 

			འདི་ལྟར་རླབས་ཆེན་བསོད་ནམས་ཚོགས་ཀྱི་རྒྱ་མཚོ་བསྐྱིལ་མཛད། རྒྱལ་བའི་བསྟན་ལ་ཐུགས་དགོངས་ཆེར་བཞེས་མཛད་པོ། ཁྱུང་པོ་རི་རྩེ་དྲུག་དགོན་གྱི་ཁྲི་འཛིན་ཞེ་གསུམ་པ་མཆོག་སྤྲུལ་བསྟན་འཛིན་འོད་ཟེར་རིན་པོ་ཆེ་མཆོག་ནས། འདུལ་བ་གླིང་གྲགས་ལས་སོགས་དྲི་མེད་ལུང་གི་རྒྱལ་བསྟན་རིན་པོ་ཆེ་འགྲོ་བ་ལྷ་དང་བཅས་པའི་མཆོད་སྡོང་དུ་པར་བསྐྲུན་གྱི་སྦྱིན་བདག་གནང་བའི་དགེ་བས། མཆོག་སྤྲུལ་ཉིད་བསྟན་དང་འགྲོ་བའི་དཔལ་དུ་སྐུ་ཚེ་བསྐལ་བརྒྱར་བརྟན་ཅིང་། ཐུགས་ཀྱི་བཞེད་དགོངས་མཐའ་དག་ལྷུན་གྱིས་འགྲུབ་པ་དང་། གང་གི་མཛད་འཕྲིན་དབྱར་མཚོ་བཞིན་དུ་འཕེལ་བའི་སྨོན་འདུན་དང།

			དེ་བཞིན་པར་བསྐྲུན་གྱི་བྱ་བར་ལྷག་བསམ་དག་པས་ཁུར་ལེན་པའི་གཡུང་དྲུང་བོན་གྱི་བཤད་སྒྲུབ་འདུས་སྡེའི་སྐབས་སོ་གསུམ་པའི་ལས་ཀྱི་སྣེ་མོར་གཏོགས་པ་བ་རྣམས་དང་། དེ་བཞིན་ཞུས་དག་མཛད་པོ་བཅས་ཀྱིས་ལྷག་བསམ་རྣམ་དག་གི་བྱ་གཞག་ལ་རྗེས་སུ་ཡི་རངས་དང་བསྔགས་བརྗོད་ཞུ་བ་མ་ཟད། པར་བསྐྲུན་དགེ་བའི་མཐུ་ལས་ས་ཡི་གོ་ལའི་ཁྱོན་ཡོངས་སུ་རྣམ་དག་འདུལ་བའི་བསྟན་པ་རབ་ཏུ་རྒྱས་ཤིང་འཕེལ་ཏེ་འགྲོ་ཀུན་ཞི་བདེའི་དཔལ་ལ་ལོངས་སུ་སྤྱོད་པ་དང། མ་ཟད་འབྲེལ་ཐོགས་ཀྱི་སེམས་ཅན་རྣམས་ཀྱང་ཚེ་རབས་ཀུན་ཏུ་བསྟན་པའི་སྲོག་ཤིང་འདུལ་བའི་བསྟན་སྒོར་ཞུགས་ཏེ་མཐར་ཐུག་བླ་ན་མེད་པའི་གོ་འཕང་རིན་པོ་ཆེ་ཐོབ་པའི་སྨོན་ལམ་རྣམ་དག་ཞུ་བ་བཅས།

			སྨན་རི་བ་ཡང་སྟོན་འཕྲིན་ལས་ཉི་མས། སྤྱི་ལོ་༢༠༡༣ཟླ་བ་༠༨ཚེས་གཅིག་ཉིན་གདན་ས་སྨན་རིའི་དགོན་དུ་བྲིས་པ་མུ་ཙུག་སྨར་རོ།།

			

			

			

			

			

			

			

		

	
		
				འདུལ་བ་གླིང་གྲགས་བཞུགས་སོ།།	

			གླེང་གཞི་བསྟན་སྲིད་ཀྱི་བྱུང་ཁུངས་སྐོར།

			བོད་སྐད་དུ། ལྷ་བོན་གཤེན་དང་གསུམ་ལ་ཕྱག་འཚལ་ལོ། བོན་གྱི་སྐུ་ལ་རྫོགས་སྤྲུལ་ནས།  འགྲོ་བའི་དོན་ལ་རབ་སྤྲུལ་པའི། སྐུ་གསུང་ཐུགས་ལ་མོས་སྤྲུལ་པའི། འཛམ་བུ་གླིང་དུ་སྤྲུལ་པ་ཡི། སྤྲུལ་སྐུ་བསམ་འདས་གྲངས་མང་བའི། སྤྱིར་འགྲོ་བ་སེམས་ཅན་གྱི་དོན་ལ་དུ་མ་ཅིག་གསུངས་ཀྱང་། བོན་གྱི་སྒོ་མོ་བརྒྱད་ཁྲི་བཞི་སྟོང་ལས་ཀྱི་བྱང་བུ་སྟོན་སྟེ། བཀའ་སྒྲགས་པ་རིན་པོ་ཆེ་གླིང་གྲགས། གཡུང་དྲུང་བོན་ལོ་རྒྱུས་གླ་ཁུངས་སྟོན་སྟེ། སྔོན་དང་སྔོན་གྱི་དུས་ཚོད་ན་ཡང་སྟན་པའི་བོན་དང་སྟོན་པའི་གསུང་ཡང་མང་དུ་དར་ཅིང་རིམས་ཀྱིས་ནུབ་པ་ལགས་སོ། སྐལ་སྲིད་འབྱུང་བ་གསུམ་གྱི་ཆགས་འཇིག་ཡང་མང་དུ་བྱུང་། སེམས་ཅན་ལས་ཀྱི་འཕེལ་ཡང་མང་དུ་བྱུང་། རྟེན་བཞི་ལས་ཀྱི་སྲིད་པ་ཆགས་པའི་རྗེས་ལ།  སྟན་པ་ཁད་ཀྱིས་ཆགས་པ་ནི། འབྱུང་བ་ལྔ་ལས་ལྷུན་གྱིས་པའི་གཤེན་བཞིས་སྟོབས་སྡོམས་ནས། སྟོང་གསུམ་ཁད་ཀྱིས་ཆགས། དེ་ལ་རྩི་ཤིང་ནགས་ཚལ་སྐྱེ་འགུལ་རིམས་ཀྱིས་ཆགས། 

		

	
		
			ལྷ་གཤེན་སྲིད་གསུམ་གྱིས་འགྲོ་དོན་ཇི་ལྟར་མཛད་པའི་སྐོར།

			འཁོར་སྡེ་བཞི་ཡ་བརྒྱད་དུ་ཕྱེས་ཏེ་བོན་སྡེ་རྣམས་གཏན་ལ་ཕབས་པའི་སྐོར།

			དེ་ནས་སྟོན་པས་སེམས་པྲི་ཏྲང་བྱ་བའི་ཕྱིར་དུ་མཁོར་སྡེ་བཞི་ཡ་རྒྱད་དུ་ཕྱེ། སྡེ་བཞི་པ་ནི་བཀའ་གཞུང་ཉན་ཤད་པའི་སྡེ། རི་ཁྲོད་ཅོག་པུའི་སྡེ་དང་། ཤིང་དྲུང་མི་རྟག་པའི་སྡེ་དང་། བྲག་དགོན་བཀའ་ཐུབ་ཀྱི་སྡེ་དང་། བཞི་དྲང་སྲོང་ཕོ་མོའི་སྡེ། རྩང་མ་རྩུག་ཕུད་ཕོ་མོའི་སྡེ། ཚུལ་གནས་དགེ་སྙེན་ཕོ་མོའི་སྡེ། སྙེན་ནས་ཡན་ལག་ཕོ་མོའི་སྡེ། དེ་ལྟར་ཡ་རྒྱད་དུ་ཕྱེ། དེ་ནས་བོན་གྱི་སྡེ་ནི། རྩ་བ་སྒོ་བཞི་མཛོད་དང་ལྔ། ཡན་ལག་ཐེག་པའི་རིམ་པ་དགུ། ཉིང་ལག་རྒྱད་ཁྲི་བཞི་སྟོང་། སྤྲུལ་པའི་སྐུ་བྱེ་བ་ཁྲག་རྒྱ་རུ་བཀྱེ་ནས། སེམས་ཅན་གྱི་ཁ་ལོ་གྱེན་དུ་སྒྱུར་བ་ལགས། དེ་ནས་རྒྱ་ཆེར་ཀྱེ་བ་ནི། སྟོང་གསུམ་གྱི་གླིང་དུ་ཡང་རི་རབ་ཞི་པའི་ཐོ་ཡོར་ཙམ་ཅིག་གནས་པར། གཤེན་གྱི་སྐུ་དང་གསུང་ཡང་ཐོ་རངས་ཀྱི་བྱ་སྐད་ཙམ་ཅིག་སྒྲོགས། སྟན་པ་ཡང་ནམ་ལངས་ཉི་མ་ཤར་བ་ཙམ་ཅིག་གཞག་ཚུར་སྡུས་པ་ཡང་། ཤར་ལུས་འཕགས་པོ་བྱང་སྒྲ་མི་སྙན། ནུབ་བ་ལང་སྤྱོད་དུ་ཡང་སྤྲུལ་པའི་སྟོན་པ་བསྟན་པའི་བོན་རེ་སྒྲུབ་ཐབས་རེ། སྤྲུལ་པའི་དྲང་ཐབས་རེ་མཛད། ལྷོའི་འཛམ་བུ་གླིང་དུ་སྨོན་ལམ་གྱིས་སྐུལ་བཏབ་ནས། བསྟན་པའི་བོན་རེ་རེ་སྟོན། དེ་ནས་གསུང་གི་སྤྲུལ་པ་གསང་འདུས་སུ་སྤྲུལ་ནས། རྒྱ་ནག་གི་རྒྱལ་པོ་ཧ་ཤང་དེ་བ་ལ། གབ་རྩེ་སུམ་རྒྱ་དྲུག་བཅུ་བསྟན་ལ་ཕབ་ནས། སེམས་ཅན་གྱི་དོན་རྟན་ལ་ཕབ་པ་ལགས་སོ། མེ་ཉག་གི་མི་ཡུལ་དུ་ཉ་མི་རབ་གསལ་ལ། སེལ་རྡོ་དང་སྨན་སངས་བརྟན་ལ་ཕབ་པ་ལགས་སོ། རྒྱ་གར་གྱི་ཡུལ་དུ་ཧ་བོན་ཡེ་སངས་ཀྱི་རྒྱལ་ཐེབ་བྱས་ནས། གསས་མཁར་དང་སེམས་དོན་རྟན་ལ་ཕབ། བལ་པོའི་ཡུལ་དུ་བལ་བོན་ཙེན་ཙེན་ལ། རྒོད་སྔགས་དང་སྒྲུབ་མཐུན་བརྟན་ལ་ཕབ། སྟག་ཟིག་གི་ཡུལ་དུ། སྟངས་རྒྱུང་ནེ་ཡིས་བསྟན་པ་བཟུང་ནས་རྫུ་འཕྲུལ་དང་ཆོ་འཕྲུལ་རྟན་ལ་ཕབ། ཞང་ཞུང་གི་ཡུལ་དུ་ཏི་སངས་ཤེལ་མིག་ལ། བཙོ་སྔགས་དང་མོ་སྐོངས་སྟན་ནས་རྟན་ལ་ཕབ་པོ། ཕྲོམ་གྱི་ཡུལ་དུ་གྱེ་སར་བྱ་ཞུ་ཅན་ལ། དགྲ་ལྷ་དང་བ་དང་། དགྲ་ལྷ་དང་བ་དང་། དགྲ་སྲི་མནན་པ་བསྟན་ནས་རྟན་ལ་ཕབ་པ་མཛད་དོ། 

		

	
		
			སྟོན་པས་ཕྱི་རྒྱུད་འདུལ་ཁྲིམས་ཀྱི་བསྟན་པ་སྤེལ་བའི་སྐོར།

			དེ་ནས་སྟོན་པས་སྟན་པ་དེ་གཉིས་སུ་ཕྱེ་ནས་བསྟན་པ་སྤེལ་བ་ནི། ཕྱི་རྒྱུད་འདུལ་ཁྲིམས་དང་། ནང་རྒྱུད་གསང་བ་གཉིས་སུ་སྟན། དེ་ལ་སྟོན་པའི་སྐུ་ལ་ཕྱི་ནང་མ་མཆིས་ཀྱང་། སེམས་ཅན་ལེ་ལོ་བརྩོན་ལ་བཞུག་པའི་ཕྱིར། སྟོན་པས་འོག་མིན་དབྱིངས་ཀྱི་ཕོ་བྲང་དུ། རང་འབྱུང་མཆོད་རྟེན་བཞིའི་དྲུང་དུ་སྐུ་རབ་ཏུ་བྱུང་ནས། སེམས་ཅན་གྱི་དོན་དུ་ཁྲིམས་ཀྱི་སྡེ་བཟུང་། འདུལ་བ་རྒྱུད་དྲུག་མངོན་པ་སྡེ་བཞི། མདོ་སྡུས་ལྔ་བཅུ་རྩ་བདུན། ལས་ཁྲིགས་ཀྱི་བྱང་བུ་བཞི་བཅུ་བསྟན་པའི་དོན་དུ་སྣོམས་ནས། རི་རབ་ཀྱི་རྩེ་ནས་རི་བདུན་ལ་བབས་ནས་འོལ་མོ་ལུང་རིངས་སུ་བྱོན་ནས། དད་པ་དང་ལྡན་པ་རྣམས་ལ་ཁྲིམས་ཕོག མཁན་སློབ་ཕྱེ་སྟན་པ་ཟུང་། སློབ་དཔོན་སྟོན་པ་གཤེན་རབ། མཁན་པོ་ཡིད་ཀྱི་ཁྱེའུ་ཆུང་། དཔང་པོ་འ་ཞ་གསང་ཐུབ་གསས་ཁང་ཁྲི་སྨོན་རྒྱལ་བཞད་དང་། ཁོང་མ་ནེ་ཆུང་གཉིས་སུ་ཕོ་གླིང་མོ་ཀླིང་གཉིས་སུ་ཕྱེ། ཁྲིམས་ཡེངས་ན་སྲུང་། དེའི་མཁན་པོ་མུ་ཆོས་ཁྲིམས་ཀྱི་སྡེ་བཟུང་ནས་རང་འབྱུང་མཆོད་རྟེན་བཞིའི་རྩ་བར་ཁྲིམས་ཕོག འདུལ་བ་ལ་རྩོར་བཟུང་། དེའི་མཁན་པོ་རྩུག་གཤེན་རྒྱལ་བ། རི་ཁྲོད་གཅིག་པུ་ལ་བཞུགས། དེའི་མཁན་པོ་དྲང་སྲོང་རྒྱལ་བ། དེའི་མཁན་པོ་རྩུག་སྲས་རྨ་ལོ། དེའི་མཁན་པོ་ཁྲི་ལྡེ་གུང་གྲགས། དེ་གསུམ་གྱི་བཀའ་ཞུང་ཉན་བཤད་ཀྱི་སྡེ་བཟུང་། དེའི་མཁན་པོ་དམུ་ཙ་ཏྲ་ཧེ་པེ། བྲག་རྒོན་བཀའ་ཐུབ་ཀྱི་སྡེ་བཟུང་། དེའི་མཁན་པོ་དྲང་སྲོང་ཁྲི་ལྡེ་འོད་པོས་མུ་ཆོའི་སྟན་པ་བཟུང་། བཤད་ཉན་གྱི་སྡེ་བཟུང་། དེའི་མཁན་པོ་དྲང་སྲོང་ལྷང་ལྷང་རྩུག་ཕུད་ཀྱིས། འདུལ་བ་རྒྱུད་དྲུག་གི་ཡིག་སྣ་བཏབ། འདུལ་བ་རྣམ་པར་འབྱེད་པའི་ལྡེ་མིག་ཏུ་མཚན་བཏགས། ཁྲིམས་སྡེ་བཙུགས། ཁྲིམས་འཆལ་བ་ཀུན་གསོས། དེའི་མཁན་པོ་དྲང་སྲོང་ཐར་པ་ཡིད་རིངས། མངོན་པ་སྡེ་བཞི་ལ་ཡིག་སྣ་བཏབ། བཤད་ཉན་གྱི་སྡེ་བཙུགས། མངོན་པ་དྲི་མེད་གསལ་བའི་ལུང་ཞེས་སུ་གྲགས། དེའི་མཁན་པོ་དྲང་སྲོང་ཐུགས་དཀར་ཡེ་ཤེས། ལས་ཁྲིགས་བྱང་བུ་བཞི་བཅུ་ལ་ཕྱག་ལེན་མཛད། ལས་ཁྲིགས་གསལ་བ་རིག་པའི་སྒྲོན་མ་ཞེས་སུ་གྲགས། དེའི་མཁན་བུ་དྲང་སྲོང་གྲུ་རུམ་བཙན་པོས་གོང་མའི་རྗེས་བཟུང་། སྟན་པའི་གཉེར་མཛད། དེའི་མཁན་བུ་འོད་ལ་གསལ་བར། དུས་ཆེན་གྱི་སྡེ་བཟུང་། དེའི་མཁན་པུ་དྲང་སྲོང་རྫུ་འཕྲུལ་ཡེ་ཤེས་ཀྱིས་རྫུ་འཕྲུལ་སྟོབས་ཀྱིས་སྟག་ཟིག་གི་ཡུལ་འོལ་མོ་ལུང་རིངས་སུ་བྱོན། རང་འབྱུང་ཤེལ་གྱི་མཆོད་རྟེན་གྱི་ནང་ནས། སྟོན་པའི་གདུང་ཤ་རི་རམ་ལ་རྒྱ་གདན་དྲངས། གཟིའི་གའུ་རུ་གསལ་ནས། དངུལ་ཞུན་མ་ལ་ཁྱུད་མོ་བྱས་ནས་སྟན་པའི་རྟེན་དུ་བཞག 

			འདུལ་བའི་གནས་སྡེ་གཉིས་པོ་ནང་འཁྲུགས་བྱུང་བའི་སྐོར།

			དེའི་དུས་ན་ག་ཆུ་ཡ་གོང་འཕམ་ཤི་ལྡེ་བཙུན་བཞིའི་རིང་ལ་སྡེ་པ་རིགས་ནས། སྡེ་གནས་དབང་ཆེ། བཙུན་པ་འཕྲ་དོག་ཆེ་བའི་དབང་གིས། གཤེན་རབ་གྱི་གདུང་ལ་མ་འཆམ་ནས་སྡེ་རིགས་གཉིས་སུ་ཆད། ག་ཆུ་དང་འཕམ་ཤི་གཉིས་ཀྱིས་སྡེ་ཅིག་གཟུང་། ཡ་གོང་དང་ལྡེ་བཙུན་གཉིས་ཀྱིས་སྡེ་གཅིག་བཟུང་། ལྡེ་བཙུན་གྱི་མཁན་པུ་ཅོ་ཡེ་ཤེས། དེའུ་དུས་སུ་བཅོ་ཡེ་ཤེས་ཀྱི་ཞུ་བ་ཕུལ་ནས། གདུང་ཆ་ལྔར་བཀོད་ནས་གནས་སྡེ་ལྔར་བདན་གྲངས། དེའི་དུས་སུ་འདམ་གཡུང་དྲུང་ཁྲི་འདུས་ཀྱི་ལྷ་ཁང་དུ་གཡུང་དྲུང་ཁྲི་རྩེགས་ཀྱི་མཆོད་རྟེན་བཞེངས་ནས། ཤེལ་གྱི་གའུར་བཅུག་ནས་བཞུགས་སུ་བཅུག བརྒྱ་ལྟངས་བདུད་འདུལ་གྱི་ལྷ་ཁང་དུ་བདུད་འདུལ་དགྲ་འཇོམས་ཀྱི་མཆོད་རྟེན་བཞེངས། དངུལ་གྱི་གའུར་བཞུགས་ནས་རྟེན་དུ་བཞུགས། རྒྱལ་ལྡེ་བཙུན་རབ་གསལ་གྱིས། རག་ཟ་གཡུང་དྲུང་རོལ་པོར་བདན་གྲངས། ལོ་བན་ཤེལ་གྱི་མཆོད་རྟེན་དབུ་གསུམ་པ་བཞེངས། གདུང་མཆོང་གི་གའུར་བཅུག་ནས་མཆོད་པའིི་རྟེན་དུ་བཞུགས་སུ་གསོལ། བརྒྱ་ཅོ་ཡེ་ཤེས་ཀྱིས་བྱས་ནས། བཞི་རུ་རྒོས་པ་ལ་ཉི་ཤུ་རྩ་ལྔ་མཐའི་གངས་རི་བྲག་ཀུན་ལ་འཐའ་མའི་དོན་དུ་བཞུགས། བཅོ་བཙུན་གྱི་མཁན་བུ་དམུ་ཟི་གསལ་བཟངས་ཉི་ཤུ་རྩ་ལྔ་གངས་གཉན་སྟག་རྒོ། ཏི་སེ་ཤེལ་གྱི་མཆོད་རྟེན། སྲིད་པའི་ལྷ་དགུ། ཐོ་ལ་ད་མོ་ག་འོག དེ་ལ་སྭོགས་པའི་གནས་ཀུན་ལ་བཞུགས། དེའི་སྟོབས་ཀྱིས་དེ་རྣམས་ལ་བཞུགས་པ་ལ། གྲུབ་ཐོབ་རེ་མི་འོང་མི་སྲིད་དོ། ལྔ་བཅུ་བཅོ་ཡེ་ཤེས་ཀྱི་སྣོམས་ནས་ཐུགས་དམ་མཛད། དེའི་དུས་སུ་སྡེ་པ་ནང་འཁྲུགས། རབ་ཏུ་བྱུང་བའི་འདུལ་ཁྲིམས་ཡང་ཉམས། གཡུང་དྲུང་ཚུལ་གནས་ཀྱི་སྡེ་ཡང་འཆལ་བའི་རྒྱུ་རུ་སོང་།

			 དེའི་དུས་ན་བོན་གྱི་དགྲ་ལྷ་དང་སྲུངས་མ་ཀུན་ཡར། རྒྱལ་གར་གྱི་ཡུལ་ནས་དར་མ་གྱིར་ཏི་བྱ་བས། མུ་ཝེར་བརྩན་པའི་སྲས་མུ་ལ་སངས་ལ་སྙན་འཕྲ་ཅུག་སྟེ། ཀྱེ་རྒྱལ་པོ་མུ་ལ་སངས་ལགས། ནམ་འཕན་གྱི་རྒྱལ་པོ་དམུའི་རྒྱལ་སར་བཏོན་ཏེ་ནོར། གཡུང་དྲུང་བོན་ལ་སྤྱད་པས་འཁྲུལ། སྟག་ཟིག་གི་བྱང་གཡུང་དྲུང་ལྗོན་པའི་ཚལ་ན། རྒྱལ་པོ་དམུ་གཤེན་དག་པ་བྱ་བ་ཅིག་ཡོད། དེ་རྒྱལ་སར་བཏོན་ན་བོན་གྱི་སྟན་པ་ཡུན་རིང་བ་ཡིན། རྒྱལ་དམུ་བེར་ཧོས་ཀྱི་རྒྱལ་སར་བཏོན། ཁྱེད་བོན་ལ་སྤྱོད་ཅིང་བོན་སྤྱོད་བྱས་པས་ནོར། འདི་ལ་ཕྲ་དོག་བྱས་པས་ཕྱི་མ་ངན་སོང་རྒྱུ། ཉན་ཐོས་རྐྱང་པར་བཟུང་བས་སེམས་ལ་རྟོག་པ་མེད། དེའི་སྐྱོན་གྱི་འཐབ་རྩོད་སྟན་པ་དར། རྒྱ་གར་ཆོས་རྒྱལ་ཡུལ་ན་འཐབ་བརྩོད་བརྟན་པ་མེད། བོད་རྒྱལ་བོན་སྤྱོད་བོན་བཙུན་ཀུན་ལ་གཟིགས། ཐར་པ་མེད་དོ་དམྱལ་བའི་ས་བོན་ཡིན་ཟེར་ནས། ཁོ་མི་འདའོ། དེའི་དུས་ན་སྡེ་པ་ནང་འཁྲུགས། གཡུང་དྲུང་རོལ་པ་ལ་སྭོགས་གནས་སྡེ་ཆེན་པོ་བཞི་བཤིག གནས་ཕྲན་བཅུ་གཉིས་བཤིག སྐུ་གདུང་ཀུན་ཡང་ནམ་མཁའ་ལ་འོད་དུ་འཕྲོས་ནས་ཡལ་ལོ། སྟོན་པའི་བྱིན་རླབས་ཀྱང་ཆུང་དུ་སོང་། ཁྲིམས་སྲུང་བ་ཀུན་ཡང་འཆལ། མུ་ཟི་གསལ་བཟངས་མདོ་སྨད་དུ་འགོག་པ་ལ་བྲོས། བོན་གྱི་སྟན་པ་ཐེངས་ཅིག་དེར་ནུབ། 

